
 OBXECTIVOS XERAIS
•	 Promover	o	hábito	da	lectura.
•	 Desenvolver	a	expresión	oral	e	escrita.
•	 Fomentar	a	capacidade	crítica.
•	 Potenciar	as	habilidades	sociais	necesarias	para	traballar	en	grupo.
•	 Fomentar	a	empatía.
•	 Aumentar	a	capacidade	para	a	toma	de	conciencia	e	a	reflexión.
•	 Fomentar	no	alumnado	as	capacidades	de	procura	e	organización	da	información.
•	 Desenvolver	as	habilidades	TIC.

 ORIENTACIÓNS

O	lector	vaise	atopar	cunha	novela	que	o	atrapará	desde	o	principio.	Áxil,	dinámica,	
trepidante,	con	moita	acción	e,	sobre	todo,	coa	evolución	do	protagonista,	Henrique,	
ao	longo	da	historia.	Todo	iso	acompañado	do	narcotráfico	e	da	acción	policial	
como	pano	de	fondo.	Cun	bo	final,	bonito,	no	que	a	xustiza	e	o	amor	prevalecen	por	
encima	de	todo	o	demais.

A	maioría	das	actividades	propostas	están	pensadas	para	traballar	en	grupos	
reducidos,	e	posteriormente,	con	todo	o	grupo-clase.	Por	iso,	consideramos	
importante	que	o	profesor/a	tente	promover	un	bo	clima	na	aula,	onde	se	respire	
confianza	e	respecto	por	todas	as	opinións	expostas	polos	alumnos/as.

As	actividades	propostas	poden	traballarse	en	distintos	graos	de	afondamento	en	
función	dos	intereses	do	grupo	ou	do	propio	profesor/a.

AnTeS DA LeCTurA           

ACTIVIDADe 1: O LIBrO                                                             

Obxectivos

•  Motivar a lectura do libro.
•  Traballar a expresión oral e escrita.
•  Potenciar as habilidades sociais necesarias para traballar en equipo.
•  Fomentar a capacidade crítica.
•  Desenvolver a capacidade imaxinativa creando hipótese de lectura a partir do título e 

da ilustración da portada.

Descrición

Nesta actividade o profesor/a dividirá a clase en grupos de 3-4 alumnos/as. Os grupos te-
rán que dialogar sobre a portada e a contraportada do libro para realizar hipóteses sobre 
este antes da súa lectura.

Para iso terán que fixarse:

•  No título da obra: Que lles suxire de entrada?, que relación podemos establecer entre o 
título e a ilustración da portada?...

•  Na ilustración e a tipografía do título: Quen ou que aparece nela?, que nos suxire o tipo 
de letra e o debuxo?, que nos lembra?...

•  Na contraportada: Podería tratarse dunha historia real?, que se destaca da novela?, 
que tipo de historia podemos intuír que se desenvolverá no libro?...

Así que os grupos conversen sobre estes puntos farase unha posta en común das conclu-
sións e dúbidas ás que chegaron cada un deles.

O profesor/a, durante a posta en común, tomará nota dos aspectos máis relevantes para, 
ao rematar a lectura do libro, ver se as hipóteses iniciais se cumpriron ou non.

 Orientacións

Nesta actividade, o profesorado pode engadir máis aspectos que ter en conta na análise 
do libro se o considera oportuno ou, tamén, en función dos intereses do grupo-clase:

•  De que tipo de fuxida está a falarse? Física? Emocional?
•  De que se pode fuxir na vida? Que é mellor, fuxir ou afrontar os problemas?...

ACTIVIDADe 2: IMOS FACer un BLOG!                                                            

Obxectivos

•  Motivar a lectura do libro.
•  Potenciar as habilidades sociais necesarias para traballar en equipo.
•  Traballar a expresión escrita.
•  Desenvolver as habilidades TIC.
•  Ampliar a cultura musical.

Descrición

O profesor/a dividirá a clase en grupos de 4-5 alumnos. Pediráselles que creen un blog do 
libro onde:

•  Confeccionen unha ficha biográfica do autor.
•  Durante a lectura irán escribindo as súas impresións, comentarios etc. a medida que 

avancen na súa lectura. Tamén se lles poderá pedir que vaian realizando resumos por 
capítulos ou grupos de capítulos.

•  Acheguen información relativa a algunha das diferentes temáticas que aparecen na 
obra: judo, narcotráfico, consumo de drogas, diferentes tipoloxías familiares etc.

Posteriormente, cada grupo presentará o blog ante os compañeiros/as.

 Orientacións

Poden usar a aplicación gratuíta Blogger para crear o blog. Sería conveniente contar coa 
colaboración do profesorado de informática ou, na súa ausencia, dun compañeiro/a que 
domine o programa (no caso de que o profesor/a o descoñeza). 

DurAnTe A LeCTurA           
ACTIVIDADe 3: A MArIHuAnA A XuÍZO

Obxectivos

•  Potenciar as habilidades sociais necesarias para traballar en equipo.
•  Traballar a expresión escrita.
•  Desenvolver a expresión oral e a capacidade argumentativa.
•  Potenciar a autoconfianza e o autocontrol.

Descrición

No libro, Henrique presume diante de Xurxo e os seus amigos de beber alcol e de fumar 
porros cando sae de noite por Madrid.

Nós imos levar as drogas a «xuízo».

Dividiremos a clase en grupos pequenos, 2-3 persoas. Cada un deles preparará o dis-
curso que posteriormente realizará o portavoz ante o gran grupo. O tema do discurso ten 
que tratar sobre a defensa ou o rexeitamento do consumo de drogas e do uso que se lles 
pode dar (experimental, ocasional, habitual, dependente, terapéutico etc.). 

Un xurado formado por un membro de cada grupo avaliará, nunha escala do 1 ao 10, 
cada un dos seguintes ítems: claridade expositiva, interese da temática, orde na exposi-
ción, vocalización, entoación, argumentación etc.

Coas puntuacións recollidas:

•  Calcularanse as notas medias de cada ítem, así como a nota media global.
• Elaboraranse as gráficas correspondentes en diferentes formatos.
• Elaborarase unha táboa comparativa coas notas obtidas por cada grupo.

 Orientacións

Non hai que forzar a ninguén a realizar a intervención oral. É unha decisión que teñen 
que tomar eles. Como docentes, a nosa función ten que ser a de guiar, orientar e dar con-
fianza e seguridade.

Se non houbese ningún grupo que quixese defender a postura do rexeitamento ou da 
defensa, o profesor/a tería que convencer alguén para que a defendese.

Os ítems que se van a avaliar son orientativos: o profesor ou profesora, seguindo o seu 
criterio e sendo coñecedor do grupo, pode modificalos segundo crea conveniente.

ACTIVIDADe 4: eSTruTurAS FAMILIAreS

Obxectivos

•  Presentarlles aos alumnos a diversidade de estruturas familiares na sociedade.
•  Reflexionar sobre as relacións que se manteñen entre os novos membros chegados a 

unha familia. 
•  Fomentar actitudes de apertura mental cara aos cambios de situación familiar. 
•  Promover actitudes de aceptación e superación ante feitos irreversibles como a morte 

dun familiar ou a chegada doutro membro á familia. 

Descrición

Ao comezo da historia, Henrique atópase cunha situación familiar complicada; orfo de 
pai, non acepta a chegada de Carlos (Heitor) ao núcleo familiar. Chega a pensar que vai 
asumir o papel do seu pai morto hai 5 anos.

Separacións dos pais, novas parellas dun dos proxenitores, novos «irmáns» etc. Entre 
os adolescentes é un feito bastante común a dificultade de aceptar unha nova estrutura 
familiar, coa consecuente deterioración das relacións entre os seus membros. 

O profesor/a tratará de que os alumnos/as acheguen as súas experiencias, xa sexan per-
soais ou da súa contorna social, sobre esta diversidade familiar; que expliquen como se 
sentiron, como o viviron ou o viven, onde e cando se poden producir situacións de confli-
to, de que maneira se poden resolver etc. 

Nalgún momento, se non salgue o tema espontaneamente, o profesor/a procurará fa-
cerlles entender aos alumnos/as a posición do pai ou da nai que vive agora cunha nova 
parella. Pode canalizar o tema con preguntas como: É máis feliz o teu pai/nai agora que 
antes? Como cres que se sente se ti non aceptas a súa nova parella?...

Orientacións

É unha temática cun alto contido emocional e que pertence á intimidade familiar de cada 
un. Polo tanto, o profesor/a debe ter especial coidado en enfocar a actividade con moito 
tacto, respectando a quen non queira participar e sen forzar o debate.

É posible que falar deste tema poida resultar doloroso para algún alumno/a, pero, ao 
mesmo tempo, poida que lle resulte proveitoso escoitar as opinións dos demais. 
Por todo isto, é imprescindible que o docente poida crear un clima de confianza e respec-
to que lle permita ao alumnado expresarse libremente.

ACTIVIDADe 5: TrIBOS

Obxectivos

•  Fomentar a capacidade creativa e imaxinativa.
•  Potenciar as habilidades sociais necesarias para traballar en equipo.
•  Traballar a expresión escrita.
•  Traballar a expresión oral.
•  Fomentar a capacidade crítica ao valorar e avaliar o traballo realizado polos compañei-

ros/as.

Descrición

No botellón ao que foi Henrique xunto con Xurxo e os seus amigos, detrás do instituto, 
leste observa que alí se atopan as mesmas tribos urbanas que ven en todas as partes: 
canis, grunge, góticos, ricos etc.

A clase dividirase en grupos de 5-6 alumnos/as. Cada un deles terá que escoller unha tri-
bo e investigar todo o que poida sobre ela: estética, música favorita, estilo de baile, ideo-
loxía, lugares preferidos de reunión, relacións con outras tribos etc.

Posteriormente, o grupo terá que preparar unha pequena representación teatral, duns 5 
minutos de duración, na que se ten que ver claramente cal é a tribo que traballaron. 

Un xurado formado por un membro de cada grupo avaliará, nunha escala do 1 ao 10, 
cada un dos seguintes ítems: orixinalidade da obra, vestiario, música, baile, vocalización, 
entoación etc.

Coas puntuacións recollidas:

•  Calcularanse as notas medias de cada ítem, así como a nota media global.
•  Elaboraranse as gráficas correspondentes en diferentes formatos.
•  Elaborarase unha táboa comparativa coas notas obtidas por cada grupo.

 Orientacións

O profesor/a, ou os propios alumnos/as poderán engadir outras tribos diferentes das que 
se mencionan na lectura.

Esta actividade pódese integrar dentro das áreas de Lingua, Matemáticas, Música, Plásti-
ca e Educación física. Polo tanto, sería conveniente contar coa colaboración dos especia-
listas das devanditas materias para levar a cabo esta actividade e convertela en interdisci-
plinar. 

Os ítems son orientadores, o profesor/a, seguindo o seu criterio e sendo coñecedor/a do 
grupo, pode modificalos segundo crea conveniente. Tamén sería positivo que fosen os 
propios alumnos/as os que marquen os ítems que hai que avaliar.

ACTIVIDADe 6: un FInAL DIFerenTe

Obxectivos

•  Potenciar as habilidades sociais necesarias para traballar en equipo.
•  Traballar a expresión escrita e oral.
•  Traballar a imaxinación.
•  Respectar o traballo dos demais.
•  Fomentar a capacidade crítica ao valorar e avaliar o traballo realizado polos compañei-

ros/as.

Descrición

Lembremos o momento, próximo ao final da historia, no que Henrique se dirixe ao bote-
llón coa intención de darlle unha lección a Corbalán (capítulo 13).

O profesor/a dividirá a clase en grupos reducidos de 2-3 persoas e, a partir deste punto 
da historia, cada grupo de traballo redactará un cambio argumental da historia, un final 
diferente. 
Pódense utilizar varias sesións para que a creación do texto se realice da mellor maneira 
posible.
Cando o teñan, recolleremos todos os novos finais e cada grupo expoñerá o seu oralmen-
te ante o resto dos compañeiros/as. 

Ao finalizar cada exposición, o resto de grupos valorará a orixinalidade e a coherencia do 
novo final nunha escala do 1 ao 10. Esta nota pode facer media coa do profesor/a, para 
así xerar unha notal final da actividade.

 Orientacións

O profesorado ten que insistir en que as novas historias teñen que manter a coherencia 
da historia que se narra.

É importante que todos finalicen a lectura do libro.

As valoracións teñen que ser obxectivas, non se deben deixar influenciar polo tipo de 
relación que se teña cos compoñentes do grupo que expón. É labor do docente insistir 
neste aspecto.


